ՏԵՂԵԿԱՆՔ
«Հայաստանի Հանրապետության կառավարության և Վրաստանի կառավարության միջև բնական և տեխնածին բնույթի արտակարգ և իրավիճակների կանխման ու դրանց հետևանքների վերացման բնագավառում համագործակցության մասին» Համաձայնագրում  փոփոխություններ կատարելու արձանագրության ստորագրման վերաբերյալ

2011 թվականի դեկտեմբերի 20-ին Մոսկվայում (Ռուսաստանի Դաշնություն) Հավաքական անվտանգության պայմանագրի կազմակերպության (ՀԱՊԿ) անդամ պետությունների Հավաքական անվտանգության խորհրդի որոշմամբ հաստատվել է «Արտակարգ իրավիճակներին ՀԱՊԿ անդամ պետությունների արձագանքման կարգի մասին Կանոնակարգը»: Կանոնակարգի 4.2 կետով սահմանված է, որ ՀԱՊԿ անդամ պետությունները (Կողմեր) պետք է Կողմերի փրկարարական ստորաբաժանումների ՀԱՊԿ անդամ չհանդիսացող պետությունների տարածքով տարանցումն ընդունող Կողմի տարածք ապահովելու նպատակով տարանցիկ պետությունների հետ կնքեն համապատասխան պայմանագրեր (4.2 կետ):

Հայաստանի Հանրապետությունը անմիջապես սահմանակից չէ ՀԱՊԿ անդամ մյուս պետությունների հետ և Կողմերի փրկարարական ստորաբաժանումների ցամաքային տարանցումը Հայաստանի Հանրապետության տարածք տարածաշրջանի ներկայիս քաղաքական իրավիճակում հնարավոր է միայն Վրաստանի Հանրապետության տարածքով:
«Հայաստանի Հանրապետության կառավարության և Վրաստանի կառավարության (Պետություններ) միջև բնական և տեխնածին բնույթի արտակարգ և իրավիճակների կանխման ու դրանց հետևանքների վերացման բնագավառում համագործակցության մասին» Համաձայնագիրը (այսուհետ` Համաձայնագիր) ընդունվել է 1997 թվականի մայիսի 3-ին և ուժի մեջ մտել 2001 թվականից:
Չնայած Համաձայնագրի 2-րդ հոդվածի 4-րդ կետով սահմանված է, որ Պետություններն արտակարգ իրավիճակների կանխման և դրանց առաջացման ժամանակ օգնություն ցույց տալու ընթացքում Պետությունների պատրաստվածությունն ապահովելու համար ներգրավում են միջազգային կազմակերպությունների, սակայն ներգրավման մեխանիզմները նշված չեն:
Համաձայնագրի 5-րդ հոդվածում նշված Պետությունների իրավասու մարմինները վերակազմավորվել են՝ Հայաստանի Հանրապետության արտակարգ իրավիճակների վարչությունը - Հայաստանի Հանրապետության արտակարգ իրավիճակների նախարարության, իսկ Վրաստանի ներքին գործերի նախարարության արտակարգ իրավիճակների և քաղաքացիական պաշտպանության դեպարտամենտը - Վրաստանի Հանրապետության ներքին գործերի նախարարության արտակարգ իրավիճակների կառավարման դեպարտամենտի:
Համաձայնագրում փոփոխություններ կատարելու նպատակահարմարությունը կայանում է՝

1. Պետություններից մեկի տարածքում արտակարգ իրավիճակ առաջանալու դեպքում, մյուս Պետության կողմից իր տարածքով մյուս Պետության տարածք միջազգային կազմակերպությունների փրկարարական ստորաբաժանումների և մարդասիրական բեռների տարանցման ապահովումը.
2. Համաձայնագրում Պետությունների վերակազմավորված իրավասու մարմինների նշումը:
Համաձայնագրում փոփոխություններ և լրացումներ կատարելը բխում է ՀԱՊԿ շրջանակներում Հայաստանի Հանրապետության կողմից ստանձնած պարտավորություններից, ինչպես նաև արտակարգ իրավիճակների բնագավառը կարգավորող միջազգային կանոններից:
Հայաստանի Հանրապետության արտակարգ իրավիճակների նախարարությունը նպատակահարմար է համարում Համաձայնագրում  փոփոխություններ կատարելու արձանագրության ստորագրումը:

